
Ágrip  

Með hærri tíðni skilnaða hér á landi fylgja ýmis konar samsettar fjölskyldur. Þessi nýju 

fjölskyldutengsl geta verið flókin og mjög misjafnt hversu vel einstaklingar aðlagast þeim. Í 

því samhengi skipta samskipti innan stjúpfjölskyldna miklu máli. Hlutverk og skyldur 

stjúpforeldra eru ekki alltaf skýr og því getur verið vandasamt að sinna því hlutverki. 

Hagsmunir barna eru ofar öðrum, þess vegna verður ávallt að hafa það að leiðarljósi. Því 

er mikilvægt að skoða hvernig ungmenni upplifa slíkar breytingar í lífi sínu.  

Markmið verkefnisins er að kynnast upplifun og reynslu ungmenna af því að eiga 

stjúpforeldra. Eigindleg rannsókn var framkvæmd og viðtöl voru tekin við þrjú ungmenni 

sem öll áttu það sameiginlegt að eiga stjúpforeldra. Niðurstöður eru þær að upplifun 

viðmælenda var ólík, þeim gekk misvel að aðlagast nýjum tengslum en líklegt er að það 

tengist aldri og þroska ungmennanna þegar þessar nýju aðstæður urðu til. Annað sem 

kom skýrt í ljós var að þeim þótti mikilvægt að fá að vera hluti af heild, tilheyra fjölskyldu 

sinni áfram eftir breytingar. Þau upplifðu öll á einhverjum tímapunkti að fá ekki að vera 

með í atburðum sem þau hefðu viljað taka þátt í. 

Formáli 

Stjúptengsl eru mér hugleikin og því ákvað ég að vinna lokaverkefni mitt út frá þeirri 

reynslu og þeim áhuga sem ég hef á stjúptengslum. Ég er sjálf stjúpforeldri og hef verið 

það í nokkur ár. Mér þótti mikilvægt að fá að skyggnast inn í reynslu og upplifun 

ungmenna af stjúptengslum. Það er meðal annars vegna þess að ég þekki aðeins þá hlið 

að vera stjúpforeldri en ekki hina hliðina, það er hlið barnanna. Við gerð verkefnisins voru 

margir sem hjálpuðu með einum eða öðrum hætti. Ég vil sérstaklega þakka fjölskyldu og 

vinum fyrir ómetalegan stuðning. Án þeirra hefði verk mitt ekki litið dagsins ljós. Einnig vil 

ég þakka viðmælendum mínum sem komu í viðtal til mín og opnuðu sig um þeirra 

upplifun. Að lokum vil ég þakka leiðbeinanda mínum, Kolbrúnu Þ. Pálsdóttur, fyrir að hafa 

trú á mér og hafa hvatt mig áfram í gegnum ferlið. 

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf(ur) ábyrgð á því sem 

missagt kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________  

1 Inngangur  

Þessi ritgerð greinir frá eigindlegri rannsókn sem varpaði ljósi á upplifun ungmenna af því 

að eiga stjúpforeldra. Samkvæmt Hagstofunni (2012a) voru hjónaskilnaðir á Íslandi árið 

2011, 516 en árið 1970 voru aðeins 246 skilnaðir. Frá 1970 fara hjónaskilnaðir ört vaxandi 

og árið 1980 eru skilnaðir alls 441. Með þeim verður til breytt fjölskylduform, einstæðir 

foreldrar.  

Markmið rannsóknarinnar er að greina hvernig ungmennin upplifðu að eiga 

stjúpforeldri og þær breyttu aðstæður sem því fylgdi. Auk þess að skoða hvernig reynsla 

þeirra er af því að vera stjúpbarn. Það er engin ein rétt leið að upplifa álíka aðstæður, 

hvað þá þegar börn eiga í hlut. Ungmenni á aldrinum 20 – 25 ára urðu fyrir valinu frekar 

en börn vegna siðferðilegra álitamála en börn teljast til viðkvæms hóps. Ástæða þess er 

að þau eru orðin sjálfráða og eru ekki lengur börn. Börn teljast til viðkvæms hóps og því 

eru allar rannsóknir á þeim erfiðari og það þarf að huga afar vel að því hvort rannsóknir 

geti skaðað þau á einhvern hátt. Þegar um fullorðið fólk er að ræða er það sjálft hæfara til 

að meta hvaða áhrif þátttaka í rannsókn hefur á það. Einnig er komin ákveðin fjarlægð frá 

bernskuárunum þannig að þau sjá fortíðina. Sem er ólíkt og hjá börnum. Þannig eru börn 

á aldrinum 2-6 ára með einhliða hugsun sem fellst í því að þau sjá allt út frá sínu 

sjónarhorni. Þau hafa ekki heilaþroska sem gefur þeim tækifæri á að setja sig í annarra 

manna spor (Lightfoot, Cole, og S.R., 2009). Því myndi sjónarhorn svo ungra barna ekki 

gefa okkur upp rétta heildarmynd sem við erum að leitast eftir. 

 Rannsóknarspurningin sem rannsakandi er að leita svara við er: Hver er sýn, reynsla og 

upplifun ungmenna af því að eiga stjúpforeldri? 

Ástæða fyrir mikilvægi sjónarhorns stjúpbarna er að breyting sem verður á 

fjölskylduforminu getur valdið ýmsum vandkvæðum. Því þarf að gæta að börnum sem og 

foreldrum en þau ganga í gegnum tilfinningalegar breytingar bæði jákvæðar og 

neikvæðar. Neikvæð reynsla svo sem kvíði og sorg getur haft langvarandi áhrif á börn og 

ungmenni. Þess vegna er mikilvægt að foreldrar stuðli að jákvæðum samskiptum innan 

fjölskyldunnar. Hlutverk stjúpforeldra geta verið flókin, krefjandi en jafnframt skemmtileg. 

Talsvert hefur verið fjallað um stjúptengsl og reynslu stjúpforeldra sjálfra en minna hefur 

verið fjallað um upplifun og reynslu barna og ungmenna af því að eiga stjúpforeldri. 

Uppbygging ritgerðar hefst á kafla tvö þar sem er fjallað um skilnaði. Sérstaklega er dregið 

fram skilnaðir og börn ásamt sjónarhorni þeirra. Í þriðja kafla er fjallað um stjúpfjölskyldur 

og stjúpsystkini. Skilgreint er hlutverk í stjúpfjölskyldum og dregin upp mynd af lagalegum 

skyldum sem stjúpforeldrar þurfa að gegna. Einnig er samantekt á erlendum rannsóknum 

um svipað málefni sem er einnig undirstaða fyrir mikilvægi rannsóknarinnar. Í kafla fjögur 

er rannsóknin sjálf, aðferð hennar, greiningin og fleira. Kafli fimm er niðurstöðukafli sem 

skiptist í þrjá hluta varðandi helstu niðurstöður. Í kafla sex er niðurlag, samantekt, 

umræður og lokaorð 

2  Skilnaður 

Skilnaður er vítt hugtak sem hægt er að skilgreina út frá margvíslegum sjónarhornum.  

Eitt sjónarhornið er lögskilnaður út frá lögfræðilegu sjónarhorni. Fyrsta stig í slíkum 

skilnaði er skilnaður að borði og sæng. Annað stigið er lögskilnaður sem aðeins er hægt að 

fá eftir sex mánaða skilnað að borði og sæng sem er nokkurs konar reynslutímabil. Ef hjón 

taka aftur saman á reynslutímabilinu fellur skilnaður að borði og sæng niður og 

hjónabandið tekur gildi á ný, samkvæmt 33.-34. grein hjúskapalaga (Lög nr. 31/1993). Ef 

hjón taka ekki saman að reynslutíma loknum er hjúskap lokið. Hjón sækja um skilnað hjá 

sýslumanni og er hann sá eini sem getur gefið út skilnaðarleyfi. Leyfið fæst ekki nema 

farið sé eftir barnalögum (nr. 76/2003), að samkomulag liggi fyrir um forsjá og meðlag 

með barni eða börnum hjóna. 

 Tölur Hagstofu Íslands (sjá töflu 1) sýna að fjöldi lögskilnaða hefur aukist með 

árunum og tengist það meðal annars auknum fjölda hjónavígsla.  Það sem er að breytast 

er mikil aukning í sameiginlegri forsjá úr sambúðarslitum. Tölur sýna að það sé meira um 

sameiginlega forsjá heldur en að annað foreldri sé með forsjá (Hagstofa Íslands, 2012b). 

Algengasti aldur barna við skilnað foreldra er eins til þriggja ára samkvæmt 

heildarmeðaltali Hagstofu Íslands (Sigrún Júlíusdóttir og Sólveig Sigurðardóttir, 2013).  

Tafla 1. Fjöld lögskilnaða 

Ár Hjónavígslur Lögskilnaðir alls Sameiginleg forsjá 

úr sambúðarslitum 

1996-2000 1.539 509 363 

2001-2005 1.568 549 470 

2006-2010 1.676 567 510 

             (Hagstofa Íslands 2012c). 

Önnur merking á hugtakinu skilnaður liggur ekki fyrir í lögunum heldur í 

persónulegum tengslum. Þá er um að ræða hjón eða pör sem búa ekki lengur saman og 

hafa slitið tilfinningalegum, félagslegum og kynferðislegum tengslum á milli sín en eru ekki 

búin að ganga frá lagalega hlutanum, það er löglegum skilnaði eða sambúðarslitum hjá 

sýslumanni (Sigrún Júlíusdóttir og Sólveig Sigurðardóttir, 2013). 

Ásamt þessum tveimur skilgreiningum er einnig talað um tilfinningalegan skilnað. Það 

eru hjón eða pör sem búa saman og reka heimili saman en bera ekki hug saman lengur. 

Tilfinningarnar sem eru til staðar eru þá frekar gremja, reiði, kuldi og áhugaleysi sem leiðir 

oft til þess að einstaklingar leiti annað fyrir ánægjulegar tilfinningar svo sem umhyggju til 

annarra eða vegna kynferðislegra þátta (Sigrún Júlíusdóttir og Sólveig Sigurðardóttir, 

2013). 

Þegar hjón eða pör slíta samvistum geta legið margar ástæður að baki. Gottman 

(1994) skilgreinir innri og ytri ástæður. Ytri ástæður telur hann vera breytingar á hegðun 

og lífsháttum einstaklinga sem birtist í mörgum myndum og leiðir til breytts viðhorf og 

gilda. Innri þættirnir er frekar persónuleg átök á milli einstaklinga. Þá er skortur á 

ákveðnum tilfinningum til hvors annars og jafnvel samskipta örðuleikar sem leiða til of 

mikils ósætti og óhamingju.  

Við sambúðaslit þarf að hafa margt í huga einnig varðandi börnin.  Ekki er hægt að 

slíta skráðri sambúð nema að ganga frá forsjá, lögheimili barns og meðlagi ef í 

fjölskyldunni sé barn undir 18 ára aldri sem er ákvæði í Barnalögum nr.76/2003. Þessu fer 

sýslumaður eftir þegar hann gefur leyfi fyrir sambúðarslitum og skilnuðum (Sigrún 

Júlíusdóttir og Sólveig Sigurðardóttir,2013).  

 Af þessari upptalningu má sjá að skilnaður er langt og flókið ferli sem getur tekið á 

hjá öllum fjölskyldumeðlimum. Í kjölfar skilnaðar getur fjölskylduform orðið flókið og þá 

sérstaklega fyrir börn. Mikilvægt er að hafa í huga, hvaða áhrif skilnaður hefur á þau og 

hvernig best er að bregðast við.  

2.1 Skilnaður og börn  

Kafli þessi fjallar um hvaða áhrif skilnaður foreldra hefur á börn sem birtast í viðbrögðum 

af ýmsu tagi ásamt tilfinningalegum erfiðleikum hjá þeim. 

Fjórðungur íslenskra barna eiga fráskilda foreldra samkvæmt tölfræðilegum upplýsingum 

frá Hagstofu Íslands (Sigrún Júlíusdóttir og Sólveig Sigurðardóttir, 2013).  

Opin umræða hefur verið þörf í samfélaginu, til að auðvelda börnum og ungmennum að 

takast á við þær breytingar og tilfinningakreppu sem fylgir því þegar foreldrar skilja. Börn 

eru óundirbúin í kjölfar skilnaðar og þeim breytingum sem eiga sér stað þegar kemur að 

þeim sjálfum og foreldrum sínum. Huga þarf vel að líðan barnsins og taka þarf tillit til allra 

viðbragða sem barn getur sýnt (Sigrún Júlíusdóttir og Sólveig Sigurðardóttir, 2013). Líkt og 

komið hefur fram hér í köflunum á undan þá eru börn ekki með nægan þroska til þess að 

skilja hlutina út frá öðrum en sjálfum sér. Því geta ung börn tekið skilnuðum mjög illa og 

jafnvel kennt sér sjálfum um. Skilnaðir eru ekki bara atburðir eftir sambúðarslit heldur 

hafa sambúðarslit yfirleitt langan og erfiðan aðdraganda.  

Aðdragandi skilnaða einkennist af togstreitu á heimilinu sem skapar oft mikla streitu 

og þrungið andrúmsloft. Börn skynja aukna spennu á heimilinu jafnvel meira en foreldrar 

gera sér grein fyrir. Til þess að draga úr óvissu barnanna þurfa foreldrar að ræða við börn 

sín um vandann, undirbúa þau eins vel og hægt er. Foreldrar ættu  eftir fremsta megni að 

ræða við börn sín og ungmenni um þá erfiðleika sem foreldrarnir standa frammi fyrir en 

taka þarf þó tillit til þroska og aldurs barna. Börnin þurfa að vita ef að breytingar eiga sér 

stað í fjölskyldunni svo að betur sé hægt að undirbúa þau fyrir nýtt fjölskyldulíf þó má ekki 

blanda börnunum of mikið inn í mál fullorðinna. Það þarf að vernda börn og ungmenni á 

sem bestan hátt og passa að þau verði ekki vitni að ágreiningi foreldra, eins má ekki gera 

þau að  stuðningsaðilum og áheyrendum ósættis foreldranna (Sigrún Júlíusdóttir og 

Sólveig Sigurðardóttir, 2013; Sigrún Júlíusdóttir og Nanna K. Sigurðardóttir, 2000). 

Skilnaður getur jafnvel verið léttir fyrir börn og foreldra þegar mikil átök eiga sér stað 

eins og mikið ósætti og óánægja. Einnig kemur fyrir að líkamlegt eða andlegt ofbeldi á sér 

stað á heimilum. Þá eru börn foreldranna í stöðu sem þroski þeirra á enga samleið með. 

Barnið lendir í mikilli tilfinningaóreiðu á milli foreldra sinna og getur upplifað mikla reiði 

og sorg sérstaklega til þess foreldris sem beitti ofbeldi eða svikum (Sigrún Júlíusdóttir og 

Sólveig Sigurðardóttir, 2013). Þó að átök og ósætti séu ekki sýnileg börnunum og jafnvel 

að foreldrar skilji í sátt þá upplifa börn samt ákveðnar neikvæðar tilfinningar.  

Viðbrögð barna eru mismunandi en yfirleitt er hægt að sjá nokkuð skeið í því ferli. 

Talað er um fjögur skeið eftir að tilkynnt hefur verið um skilnað. Algengustu viðbrögð 

barna við upphaf skilnaðar eru kvíði og sorg sem kemur í kjölfar tilkynningu foreldra um 

skilnað. Tilkynningin getur reynst erfið fyrir börnin að meðtaka og getur uppskorið mikla 

reiði og grátur. Oft er talað um þetta skeið sem áfall við vitneskju skilnaðar, þetta skeið 

undirstrikar mikilvægi þess að upplýsa börn sem fyrst af vanda sem ber að. Skeið númer 

tvö einkennist af afneitun barna. Barninu líður illa og mikil átök eiga sér stað innan með 

barninu. Yngri börn fara jafnvel að leita meira í foreldra sína á þessu skeiði og leitast oft 

eftir neikvæðri athygli en unglingar fara að vera uppteknir við hin ýmsu verkefni, leita 

meira út fyrir heimilið og sækja meira í að umgangast vini sína. Þessi tvö skeið eiga það þó 

sameiginlegt að báðir aldurshóparnir eru að reyna að ýta tilkomandi skilnaði foreldra sinni 

frá sér. Þriðja skeiðið einkennis af depurð, þá eru börnin að reyna að vinna úr tilfinningum 

sínum og á því skeiði er mjög mikilvægt að veita barninu athygli og hjálpa því að vinna rétt 

úr tilfinningunum. Fjórða skeiðið er svo sátt og aðlögun, þegar hér er komið eru börn og 

ungmenni hægt og rólega búin að aðlagast nýjum aðstæðum eftir bestu getu. Þó eru þau 

ekki endilega búin að gefa upp á bátinn hugmyndina um að fjölskyldan sameinist á ný 

(Benedikt Jóhannsson, 1996; Sigrún Júlíusdóttir og Sólveig Sigurðardóttir, 2013).  

Þrátt fyrir að þessu ferli sé hægt að skipta upp í nokkur skeið þá er alltaf ákveðnar 

tilfinningar sem börn finna fyrir á ólíkum tímum, þau hræðast um tilveru sína og hvað 

verði um þau þegar að skilnaði kemur. Þau finna fyrir óöryggi, eru lítil í sér og oft þarf lítið 

til þess að þau verði hrædd í skólanum, inn á heimilinu eða í sínu eigin umhverfi. Oft sýna 

börn og ungmenni breytt hegðunarmynstur þegar þau ganga í gegnum erfiðleika eins og 

skilnað foreldra sinn. Þau eiga erfiðara með að halda fókus og einbeita sér,  bæði í námi 

og leik. Þeim getur farið aftur í talmáli, fara að tala smábarnalega og haga sér eins og 

smábörn, oft er þetta í þeim eina tilgangi að kalla á athygli. Skólabarn sem sýnir 

smábarnahegðun finnur fyrir óöryggiskennd og er þörf þeirra meiri fyrir umhyggju og 

virðingu. Allar breytingar á hegðun og atferli barna er mikilvægt að veita athygli og leita 

aðstoðar ef þess þarf. Í stöðu sem þessari er til dæmis hægt að leita til skólaráðgjafa sem 

getur aðstoðað bæði barnið, foreldrana og kennarana sem eiga hlut að máli. Það skiptir 

miklu máli að aðstoða barnið við að fá svörvið öllu sem snýr að breyttri hefðun þess og því 

óöryggi sem fylgir því að fara í gegnum svona ferli (Sigrún Júlíusdóttir og Sólveig 

Sigurðardóttir, 2013).  

Tímabilið sem kemur strax eftir skilnað er börnum ákaflega erfitt, foreldrarnir eru 

uppteknir af sinni eigin vanlíðan og ganga í gegnum tilfinningakreppu. Þau jafnvel gleyma 

eða treysta sér ekki til að tala við börnin sín, og leita stundum til þeirra til að fá 

tilfinningalegan styrk. Langtímaafleiðingar fyrir börn, eins og opin átök foreldra geta 

valdið þeim erfiðleikum tilfinningalega og námslega (Gottnam og Declarie, 1998). 

Hugsanlega væri best í stöðu foreldra að fá aðstoð frá sérfræðingum ef þeir treysta 

sér ekki til að ræða við börn sín, jafnvel strax í upphafi ferlisins. Ráðgjöf af þessu tagi gæti 

verið sniðug og þá væri hægt að hjálpa foreldrum á sama hátt að takast á við sínar 

tilfinningar. Börn mega ekki gleymast í slíkum aðstæðum, mögulegt er að hægt væri að 

minnka áhrif á börn ef hlúð er að þeim eins fljótt og hægt er. Spurning er hvort það gæti 

haft áhrif á hversu vel ný tengslamyndun gengur. 

Ljóst er að skilnaðir hafa ýmis áhrif á börn, oftast eru þessar tilfinningar neikvæðar 

frekar en jákvæðar. Það er fín lína á milli þess að leyfa börnum að fylgjast með eða taka 

þátt í skilnaðarferlinu eða halda þeim algjörlega fyrir utan það. Það getur hjálpað börnum 

í sorgarferlinu að vera undirbúið fyrir skilnaði ásamt því geta of miklar neikvæðar 

upplýsingar leitt til mikillar reiði og óánægju barnanna. Eitt er þó víst að ávallt skal hafa 

hagsmuni barna í huga.  

2.2 Sjónarhorn barna  

 

Samkvæmt lögum eru hagsmunir barna ofar hagsmunum foreldra. Börn eiga rétt á að 

þekkja og umgangast báða foreldra sína en foreldar  bera alltaf ábyrgð á börnum sínum. 

Það sem barninu er fyrir bestu skal ávallt vera í öndvegi (Barnasáttmáli Sameinuðu 

þjóðanna e.d.). 

Í niðurstöðum Benedikts Jóhannssonar (2007) kom fram að samskipti milli foreldra og 

barna í kjölfar skilnaðar er mjög mikilvæg. Ásamt því undirstrikar 12. grein í Barnasáttmála 

Sameinuðu þjóðanna undir það „Börn eiga rétt á að láta í ljós skoðanir sínar í öllum 

málum er varða þau og að tekið sé réttmætt tillit til skoðana þeirra í samræmi við aldur 

þeirra og þroska. Börnum skal veitt tækifæri til að tjá sig um eigin málefni við 

málsmeðferð fyrir dómi eða stjórnvaldi”. Það er réttur barna að vita af stöðu mála út frá 

aldri og þroska svo þau geti sagt sína skoðun. Oft gleymist að það er réttur barnsins um að 

umgangast báða foreldra sína sem tekist er á um þegar skilnaðaferli er í gangi ekki 

eingöngu réttur foreldar að umgangast barn sitt.  

Börnum líður betur og gengur betur að aðlagast félagslega og tilfinningalega þegar 

samkomulag er um samveru og að báðir foreldrar taki virkan þátt í lífi þeirra. Líkt og telst 

undirstaða réttindi barna samkvæmt Barnasáttamála Sameinuðu þjóðanna. Rannsóknir 

hafa einnig sýnt að börn sem búa til skiptis jafnt hjá báðum foreldrum eftir skilnað njóta 

meiri lífsgæða heldur en börn einstæðra foreldra eða öðru foreldri og stjúpforeldris.  

Ástæður þess má rekja til efnahagslegra ástæðna ásamt tilfinningalegum þætti barnanna 

sjálfra (Sigrún Júlíusdóttir og Nanna K. Sigurðardóttir, 2000). Svo virðist vera að börn 

einstæðra foreldra séu ekki eins félagslega aðlöguð sem getur verið vegna fjárhags vanda, 

það er einstætt foreldri getur til dæmis átt erfiðara með að greiða æfingagjöld fyrir barn í 

tómstundum eða íþróttum (Sigrún Júlíusdóttir, Jóhanna Rósa Arnardóttir og Guðlaug 

Magnúsdóttir, 2008). 

Það virðist vera út frá Barnasáttmálanum, eldri rannsóknum og öðru efni að börnum 

líður betur þegar þau eru hafin með í ráðum ásamt því að félagslega eru þau sterkari ef 

báðir foreldrar taka þátt í lífi þeirra. Hægt er að segja að sjónarhorn barna í 

skilnaðarmálum sé að leyfa þeim að vera með eftir bestu getu þó án þess að það sé dregið 

inn í aðstæður sem það ræður ekki við, eins er umgengni við báða foreldra mikilvæg það 

er að hún sé sem jöfnust.  

3 Stjúpfjölskylda  

Stjúpfjölskylda er algengt fjölskylduform og er hún skilgreind svo að annar eða báðir 

einstaklingar, úr fyrra hjónabandi, mynda nýja fjölskyldu með eða án barna. Skilgreiningin 

er umfangsmikil þar sem að stjúpfjölskyldur eru margvíslega samsettar (Valgerður 

Halldórsdóttir, 2012). Hér að neðan verður farið yfir hlutverk og skyldur stjúpforeldra. 

Einnig verður fjallað um stjúpsystkini.  

 

3.1 Stjúpforeldrar 

Hlutverk stjúpforeldra er ekki eins ljóst og hlutverk foreldra. Oft eru hlutverk stjúpforeldra 

óljós og stjúpforeldrar hafa tilhneigingu til að vera óöruggari með sitt hlutverk heldur en 

aðrir í stjúpfjölskyldunni (Newman og Grauerholz, 2002). Flestir stjúpforeldrar reyna að 

takmarka hlutverk sitt, allavega til að byrja með. Margir þeirra reyna að forðast að aga 

stjúpbörnin og leggja áherslu á að vera hlý og vingjarnleg svo að stjúpbörnunum líki vel 

við þau. Mikilvægt er að veita stjúpbörnum sínum athygli með því að vera hjálpsamur og 

að taka þátt í ýmsum athöfnum saman til að koma af stað hlýjum samskiptum (Cherlin, 

2008). Rannsókn sem Gibson framkvæmdi sýndi niðurstöður að stjúpfjölskyldum fer 

fjölgandi í heiminum. Hlutverkin eru oft óljós sem verða til þegar stjúpfjölskyldur 

myndast, það getur verið mikil áskorun fyrir börn, fullorðna og unglinga að aðlagast 

breyttum aðstæðum við myndun stjúpfjölskylda. Fyrir meðlimi í stjúpfjölskyldum er 

mikilvægt að ræða um væntingar til að forðast að það verði til óæskilegar streituvaldandi 

tilfinningar og hegðun (Gibson, 2013).  

 Sum stjúpbörn sýna hegðunarvanda þegar að stjúpforeldri kemur inn í líf þeirra. 

Þau sýna mótþróa eða dónaskap gagnvart stjúpforeldri sínu. Aldur stjúpbarna skiptir máli 

varðandi hvernig þau bregðast við stjúpforeldrum sínum. Ung börn eru líklegri til að 

aðlagast stjúpforeldri sínu, þau eiga auðveldara með að líta á stjúpforeldri sem sitt eigið 

foreldri, en niðurstöður sýna að börn mynda jákvæð tengsl við stjúpforeldri sitt þegar þau 

eru á forskóla/leikskóla aldri. Ef að stjúpforeldrar koma á síðari árum, þá er 

tengslamyndun mun erfiðari. Börn á grunnskóla aldri eru mun lengur að aðlagast 

stjúpforeldri sínu, en þau þurfa jafnvel lengri aðlögunartíma og eiga oft erfiðara með að 

sætta sig við þá stöðu sem er komin upp. Sömu niðurstöður sýna að drengir eiga 

auðveldara með að aðlaga sig að stjúpforeldri sínu ef stjúpforeldrið er karlmaður heldur 

en stúlkur. Rannsóknir sýna að stjúpbörn eiga erfiðara með að aðlagast nýjum tengslum 

þegar þau eru í upphafi unglingsára eða á aldrinum 11-14 ára, og á það bæði við um 

stúlkur og drengi (Cherlin, 2008). Niðurstöður rannsóknar sem Ganong og Coleman 

framkvæmdu, sýna meðal annars að jafnvel þó að samband foreldris og stjúpforeldris sé 

til lengri tíma eru stjúpforeldrar samt sem áður óöruggir um skyldur sínar og hlutverk. Ef 

að stjúpforeldrar komu inn í líf á síðari hluta unglingsára hjá ungmennum eða á 

fullorðinsárum urðu stjúpforeldrar ekki álitnir fjölskyldumeðlimir. Ástæðan er sú að erfitt 

var að mynda tengsl á síðari árum og líklegt er að tengslamyndun sé erfiðari. Það getur 

verið af því að stjúpforeldrið var að eyða minni tíma með stjúpbarninu (Ganong og 

Coleman, 2006). 

Flestar stjúpfjölskyldur komast í gegnum aðlögunartíma með góðum árangri og 

mynda varanleg tengsl þegar börn eru komin á unglingsár. Í sumum stjúpfjölskyldum taka 

stjúpforeldrar virkan þátt í foreldrahlutverkinu sem felur í sér meðal annars að sýna 

umhyggju og veita stuðning. Sumir Stjúpforeldrar ná að aðlagast inn í hlutverk sitt sem 

stjúpforeldri og leika mikilvægt hlutverk sem foreldri og traustur vinur. Stjúpbörn á 

unglingsaldri geta fundið fyrir nánum og jákvæðum tengslum við stjúpforeldri sitt og geta 

rætt við það um málefni sem er þeim mikilvægi eins og til dæmis skilnaður foreldra sinna 

(Cherlin, 2008).  Þegar góð tengsl eru á milli stjúpforeldris og barns er sennilegt að barnið 

sé tilbúið að fá leiðbeiningar og virða mörk stjúpforeldris. Útskýra þarf vel fyrir barninu að 

stjúpforeldrið er ekki að reyna að koma í stað foreldris eða yfirtaka hlutverk foreldris 

(Valgerður Halldórsdóttir, 2012). Samkvæmt rannsókn sem Gangong, Coleman og Jamison 

(2011) framkvæmdu kom fram að samskipti milli stjúpforeldris og stjúpbarna sé 

mismunandi. Stjúpbörnum líkar ekki þegar að stjúpforeldri setur þeim reglur, sérstaklega 

ekki í upphafi, þetta breytist oft þegar góð tengsl hafa myndast. Stjúpforeldrar sem 

mynda góð tengsl strax í upphafi eru líklegri til að eiga hlýlegt og jákvætt samband við 

stjúpbörn sín. Sum stjúpbörn tengjast stjúpforeldrum sínum lítið og önnur tengjast þeim 

eftir nokkra mánuði eða jafnvel nokkur ár. Mælt er með að stjúpforeldrar séu vinir 

stjúpbarna sinna  strax í upphafi til mynda góð tengsl. Sú staða má aldrei koma upp að 

barn upplifi það að það sé í samkeppni við stjúpforeldri sitt og öfugt. 

Nýjum tengslum sem myndast með stjúpfjölskyldum þarf að gefa tíma. Það getur verið 

erfitt fyrir alla að aðlagast þessum breyttu aðstæðum sem verða til. Börn eru misánægð 

auk þess sem skyldur og hlutverk stjúpforeldra eru ekki eins skýr og hjá foreldrum. 

Stjúpforeldar þurfa að fara gætilega í sínu hlutverki sem getur verið vandasamt. 

Ábyrgð fylgir því að vera stjúpforeldri, en það tekur jafn mikla ábyrgð á velferð barna, 

þó svo að þau séu þeim ekki blóðtengd. Mikilvægt er að hafa samráð við stjúpforeldrið 

um málefni sem hafa áhrif og tengjast börnunum, þar sem stjúpforeldrið er hluti af 

fjölskyldunni (Valgerður Halldórsdóttir, 2012). Með góðri samvinnu allra aðila, bæði 

foreldra og stjúpforeldra verða til gæði, ákveðnir kostir sem verða börnum í hag. Því fleiri 

styðjandi foreldrar því meiri ávinningur verður fyrir börnin (Sigrún Júlíusdóttir, 2001). 

Framfærsluskylda stjúpforeldris fer eftir lagalegri forsjá stjúpbarns. Ef að maki þess er 

einn með forsjá fær stjúpforeldri eða foreldri í sambúð einnig forsjá þess, og þarf þá að 

sinna framfærsluskyldu eins og um sitt eigð barn væri að ræða (Barnalög nr.76/2003). Ef 

maki stjúpforeldris er með sameiginlega forsjá barns með hinu foreldrinu hefur 

stjúpforeldrið aftur á móti ekki lagalega framfærsluskyldu í garð stjúpbarns síns. Í dag er 

minni hluti stjúpforeldra með framfærsluskyldu gagnvart stjúpbörnum sínum (Valgerður 

Halldórsdóttir, 2012). Ábyrgð stjúpforeldra er að veita umhyggju og virðingu ásamt því að 

vera góður uppalandi og bera ábyrgð á velferð barnsins.  

Þótt margt sé nú þegar vitað um margbreytileika og fjölbreytni stjúpfjölskyldna, er 

það tengslamyndun stjúpforeldra við stjúpbörn sem hefur áhrif á hvernig það þróast. Með 

góðri tengslamyndun við stjúpbarn eru meiri líkur á jákvæðum áhrifum. Góð 

fjölskyldutengsl í stjúpfjölskyldu hefur jákvæð áhrif og er það talið mikilvægt fyrir 

fjölskylduna. Samband milli stjúpforeldra og stjúpbarna er talið mikilvægt fyrir virka 

samstöðu innan fjölskyldu, sem byggist meðal annars á að veita tilfinningalega aðstoð 

(Suanet, van de Pas og van Tilburg, 2013).  

3.2 Stjúpsystkini  

Í stjúpfjölskyldum sýna börn misjafnan áhuga á nýjum stjúpsystkinum eða nýjum 

stjúptengslum. Sum fagna þeim og eru ánægð með breytingu fjölskyldunnar, en önnur eru 

ekki eins ánægð með slíka breytingu og sýna minni áhuga á að deila foreldri og heimili 

með hálfókunnugu fólki. Það getur verið margt sem hefur áhrif á hvernig samskiptum er 

háttað á milli stjúpsystkina. Samband á milli stjúpsystkina er mismunandi og ná þau misvel 

saman. Mikilvægt getur verið að eiga stjúpsystkini og tengslin sem myndast þar byggjast 

oft á kærleik en ekki er óalgengt að togstreita eða afbrýðisemi komu upp í einhverri 

mynd. Ástæðan getur verið barrátta um athygli frá foreldrum og það að þurfa að deila 

eignum sínum með öðrum. Það tekur tíma að aðlagast nýjum aðstæðum. Gott er að gefa 

stjúpsystkinum tækifæri til þess að kynnast án afskipta fullorðinna (Valgerður 

Halldórsdóttir, 2012). 

Samband stjúpsystkina getur haft áhrif á margar hliðar fjölskyldunnar eins og samband 

milli foreldris og stjúpforeldris og samband milli barns og foreldra. Það er mikilvægt að 

tekið sé tillit til persónueinkenni barns, kyn, aldurs þess og skapgerð. Einnig þarf að taka 

tillit til eiginleika stjúpsystkina svo sem aldursmun, hvort að stjúpsystkinin séu af sama 

kyni eða ekki, hvort skapgerð þeirra passi saman og hversu lengi þau hafa verið 

stjúpsystkini. Allir þessir þættir eru mikilvægir þegar tengsl á milli stjúpsystkina eru 

rannsökuð. Rannsóknir hafa sýnt að samband á milli stjúpsystkina er öðruvísi en samband 

milli systkina (e. full siblings) og hálf systkina (e.half siblings). Samband á milli 

stjúpsystkina einkennist af minni neikvæðni í garð hvors annars en umfang jákvæðra 

samskipta er svipað og hjá systkinum og hálfsystkinum (Pryor, 2008). Þetta sýnir að 

mikilvægt er að gefa stjúpsystkinum tíma til að kynnast og aðlagast nýjum 

fjölskylduaðstæðum. Þessi tengslamyndun á milli stjúpsystkina er mismunandi. 

4 Rannsóknin 

Hér verður stuttlega greint frá aðferðum rannsóknarinnar. Komið verður inn á markmið 

og rannsóknarspurningu. Greint verður frá aðferð rannsóknar og gagnasöfnun. Því næst 

verður fjallað um val á viðmælendum auk þess sem viðmælendur verða kynntir stuttlega. 

Í lok kaflans er greint frá helstu siðferðilegum þáttum sem mikilvægt er að fara eftir við 

gerð rannsóknar. 

4.1 Markmið og rannsóknarspurning 

Rannsakandi ákvað að skrifa um þetta viðfangsefni þar sem viðkomandi er stjúpforeldri. 

Rannsakanda þótti áhugavert og spennandi að skoða þessa hlið af stjúptengslum og líðan 

ungmenna í breyttum aðstæðum. Markmið rannsóknar er að fá innsýn í upplifun 

ungmenna af því að eiga stjúpforeldri. Einnig að skoða tengslamyndun ungmenna við 

breytar aðstæður og nýtt fjölskyldulíf hjá hverjum og einum. Rannsóknarspurningin sem 

leitast verður svara við er : Hver er upplifun ungmenna af því að eiga stjúpforeldri? 

 

4.2 Rannsóknaraðferð 

Í þessari rannsókn var notast við eigindlega rannsóknaraðferð þar sem hún var talin 

hentugasta leiðin til að draga fram reynslu og upplifun ungmenna sem eiga stjúpforeldri. 

Ákveðið var að framkvæma viðtalsrannsókn við þrjú ungmenni sem eiga stjúpforeldri. 

Eigindlegir rannsakendur hafa áhuga á því að skoða hversdagslega atburði í lífi fólks, 

hugsanir þess og athafnir. Það er mikilvægt fyrir rannsakanda að leyfa viðmælanda að 

ráða förinni í eigindlegri rannsókn og rannsakandi verður að passa sig á því að hafa ekki 

áhrif á viðmælendur með sínum skoðunum, hugsunum og trú (Esterberg, 2002). Það sem 

einkennir eigindlegar aðferðir er að öll sjónarhorn eru jafn mikilvæg. Eigindlegar 

rannsóknir skoða bæði fólk og aðstæður út frá heildrænu samhengi og ganga út frá 

aðleiðslu. Með aðleiðslu er átt við að gögnum er safnað, unnið úr þeim og að lokum er 

tilgáta eða kenning sett fram. Eigindlegar rannsóknaraðferðir ganga út á að fá upplýsingar 

frá fáum einstaklingum, því er ekki hægt að alhæfa út frá eigindlegum rannsóknum. 

Úrtakið er lítið, það getur ekki endurspeglað alla sem hafa sömu einkenni og viðmælendur 

rannsóknar (Esterberg, 2002).  

Markmið eigindlegra rannsókna er að notast við fyrirbærafræði en það leitast við að 

skilja félagsleg fyrirbæri og hvernig fólk skapar félagslegan veruleika. Það getur verið 

viðkvæmt og bundið erfiðleikum að fá ung börn til að tjá sig um eigið líf, sérstaklega börn 

sem hafa gengið í gegnum skilnað. Þess vegna var ákveðið í þessari rannsókn að tala við 

ungt fólk sem getur litið til baka, og rifjað upp hvað skipti þau máli þegar kom að 

fjölskyldutengslum. Eigindlegir rannsakendur nota margar aðferðir til að nálgast 

viðfangsefni sitt, sem dæmi má nefna vettvangsathuganir og viðtöl (Esterberg, 2002). Í 

þessari rannsókn var lagt kapp á að draga fram réttmæta og skýra mynd af upplifun og 

reynslu þátttakendanna af því að eiga stjúpforeldri.  

 

4.3 Gagnasöfnun 

Rannsakandi vann að gerð viðtalsramma og voru spurningar ákveðnar fyrirfram. Í lok 

febrúar 2014 fóru fram viðtöl. Notast var við þrjú hálf opin viðtöl. Með hálf stöðluðum 

opnum viðtölum er notaður viðtalsrammi (sjá fylgiskjal 1) og fyrirfram ákveðnar 

spurningar (Braun og Clarke, 2013). Viðtölin voru tekin dagana 25. febrúar- 6. mars 2014 

og tók hvert viðtal um 40 mínútur. Viðtölin fóru fram á heimili rannsakanda. Rannsakandi 

notaði farsíma til að taka upp viðtölin og að loknu hverju viðtali var það afritaði á 

nákvæman hátt. Að lokum þegar öllum gögnum var safnað saman voru viðtölin greind í 

þemu eftir bestu getu. Þemun rannsóknarinnar er aðlögun við breyttu fjölskylduformi, 

tengsl við stjúpforeldri og þátttaka í nýju fjölskyldulífi. 

 

4.4 Val á viðmælendum 

Rannsóknin varpar ljósi á upplifun ungmenna að eiga stjúpforeldri, og koma þá eingöngu 

ungmenni sem eiga stjúpforeldri til greina sem viðmælendur. Því má segja að valið hafi 

verið markvisst- hentugleikaúrtak (Þórólfur Þórlindsson og Þorlákur Karlsson, 2003). 

Skilyrði fyrir þátttöku voru þau að vera á aldrinum 20-25 ára og eiga stjúpforeldri. Við val á 

viðmælendum setti ég inn stöðuuppfærslu á samskiptavefnum fésbók (e. Facebook) og 

auglýsti eftir þátttakendum. Að því leyti var notuð snjóboltaaðferð, þar sem fésbókar vinir 

mínir bentu á mögulega viðmælendur.  

 

4.5 Viðmælendur í rannsókn 

Tara Stefánsdóttir 

Tara er 22 ára og býr í Reykjavík. Hún hefur lokið stúdentsprófi og er að vinna. Hún hefur 

átt stjúpföður síðan hún var tveggja ára, en hefur aldrei átt stjúpmóður. Hún ólst upp hjá 

móður og stjúpföður, og á hálfbróður hjá móður sinni. 

 

Björg Stefánsdóttir 

Björg er 25 ára og býr í Kópavogi. Hún hefur lokið sveins- og meistaraprófi í iðngrein. Hún 

hefur átt stjúpmóður síðan hún var tveggja ára en stjúpföður síðan hún var átta ára. Hún 

ólst upp hjá móður og stjúpföður, og á tvo hálfbræður hjá móður og tvo hálfbræður hjá 

föður. 

 

Arnþór Sigurðsson 

Arnþór er 20 ára og býr í Reykjavík. Hann hefur lokið iðngrein. Hann hefur átt stjúpmóður 

síðan hann var átta ára og stjúpföður síðan hann var sextán ára. Arnþór býr hjá móður 

sinni og stjúpföður sínum. Hann á einn bróðir sem er fjórum árum yngri, tvær hálfsystur 

hjá föður sínum og svo á hann tvær stjúpsystur sem eru dætur stjúpföður hans. 

 

4.6 Greining gagna 

Gagna greining í eigindlegri rannsókn er ferli þar sem gögnin öðlast merkingu. Markmiðið 

er að einbeita sér að merkingu gagnanna. Kóðun felur í sér þrjá grunnþætti: að uppgötva 

mikilvæga þætti/fyrirbæri, safna dæmum um fyrirbærið, greina fyrirbærið til að finna það 

sameiginlega, það ólíka, munstur og uppbyggingu. Taka þarf tillit til þess að tveir 

rannsakendur sem greina sömu gögn eru ekki endilega líklegir til að fá sömu niðurstöður. 

Lykilatriði er að rannsakandi þarf að gefa aðeins af sjálfum sér ásamt því að vera 

heiðarlegur og opinn (Esterberg, 2002). Greiningaraðferð felur í sér tvö stig kóðunar, opin 

kóðun og markviss kóðun. Opin kóðun felst í að lesa í kennsl af þemum og 

kóðunarflokkum, unnið er nákvæmlega með gögnin línu eftir línu. Bera kennsl á þemu og 

flokka sem virðast vera áhugaverðir. Með opinni kóðun er verið að opna möguleika í 

gögnum og gera þau flóknari. Markviss kóðun hjálpar við að minnka gögnin og gera þau 

auðveldari Markviss kóðun felst í því að lesa út frá einu þema eða kóðunarflokki og farið 

er í gegnum gögnin nákvæmlega línu fyrir línu en hafa skal fókusinn á lykilþemu sem 

fundust í gegnum opna kóðun, tengja og dýpka þemu og hugmyndir (Esterberg, 2002). Í 

þessari rannsókn reyndi rannsakandi að túlka og þemagreina og túlka niðurstöður vel, 

með rannsóknarspurninguna í huga. Þemun rannsóknar eru Aðlögun að breyttu 

fjölskylduformi, Tengsl við stjúpforeldri og Þátttaka í nýju fjölskyldulífi.  

 

4.7 Siðferðislegir þættir 

Siðferðislega þætti á ávallt að hafa í huga, ekki bara þegar á rannsókn stendur heldur 

einnig þegar unnið er úr gögnum. Huga þarf að þátttakendur þurfa sjálfir að vilja vera með 

og mikilvægt er að fá upplýst samþykki í upphafi. Þátttakendur í þessari rannsókn fengu 

upplýsingablöð í upphafi rannsóknar (sjá fylgiskjal 2), og gáfu skriflegt samþykki fyrir 

þátttöku. Einnig ræddi rannsakandi við viðmælendur um hvað væri leitast eftir í 

rannsókninni. Mikilvægt er að gæta trúnaðar við þá sem taka þátt og ávallt hafa þeirra 

hagsmuni í huga. Nafnleynd hvílir á viðmælanda og er hún ávallt notuð sérstaklega þegar 

persónulegar upplýsingar koma fram. Sú leið var farin í þessari rannsókn og er 

viðmælendum gefin ný nöfn. Til að hafa góða yfirsýn yfir siðferðislegu þættina sem 

nauðsynlegt er að fara eftir við framkvæmd rannsóknar verður stuttlega fjallað um fjórar 

höfuðreglur í siðfræði rannsókna og siðanefnda sem Sigurður Kristinsson setti fram. Þar 

nefnir hann sjálfsstæðisregluna, skaðleysisregluna, velgjörðarregluna og réttlætisregluna. 

Samkvæmt sjálfstæðisreglunni á að gera þátttakendum skýra grein fyrir þátttöku sinni, í 

hverju hún felst, tímalengd og afleiðingar. Það kallast einnig upplýst samþykki. 

Þátttakendur eiga að skilja og geta metið sjálfir þær upplýsingar sem þeir fá. Rannsakandi 

nýtti sér þessa reglu, með því að senda upplýsingablöð á viðmælendur. Skaðleysisreglunni 

er lýst þannig að rannsakandi á að passa að þátttakendur skaðist ekki af rannsókninni og 

huga þarf vel að hagsmunum þátttakenda og rannsakanda svo þau stangist ekki á 

(Sigurður Kristinsson, 2003; Esterberg, 2002). Rannsakandi nýtti einnig þessa 

siðfræðireglu, með því að gefa upp upplýsingar um sig sjálfa og rannsóknina, og leyfði 

rannsakandi viðmælendum að meta hagsmuni sína áður en þeir ákváðu að taka þátt í 

rannsókninni. 

Velgjörðarreglunni á að vera þannig háttað að hún láti gott af sér leiða með 

rannsókninni og sú leið sem veldur sem minnstum skaða sé valin. Einnig þarf að hafa í 

huga hvort að rannsóknin sé til bóta fyrir samfélagið eða þátttakendur. Von rannsakanda 

er sú að þessi rannsókn auki skilning á stöðu barna sem eiga stjúpforeldra og hjálpi 

foreldrum að takast á við hlutverk sín. Réttlætisreglan segir að það eigi að vera sanngirni í 

dreifingu og skiptingu gæða og ávinningur á að vera af rannsókninni. Ávinningurinn á að 

vera bæði fyrir rannsakandann og þátttakendur. Valdatengsl skipta líka máli í 

rannsóknum. Valdatengsl snúast um hvort að félagsleg staða rannsakenda sé betri en 

þátttakenda og öfugt. Samkvæmt réttlætisreglunni þá hafa þátttakendur vald til að hætta 

í rannsókninni en þrátt fyrir að hafa þetta vald til þess að hætta þá geta þátttakendur ekki 

yfirgefið vettvang eins og rannsakandinn (Sigurður Kristinsson, 2003). Þegar viðtöl voru 

tekin við viðmælendur, voru þau tekin í þægilegu umhverfi, þar sem viðmælandi hafði 

vald um að hætta þátttöku ef hann vildi. Einnig var viðtalið á grundvelli virðingar, þar sem 

viðmælandi var ekki þvingaður í að svara spurningum sem hann ekki vildi svara. Viðtöl, 

niðurstöður og rannsóknin eru meðhöndluð sem trúnaðargögn. 

5 Niðurstöður  

Niðurstöður skiptast í þrjá kafla, út frá þeim þemum sem komu ítrekað fram í viðtölum 

viðmælenda. Fyrsti kaflinn Aðlögun að breyttu fjölskylduformi er um það hvernig 

viðmælendum tókst að aðlagast þeim breytingum sem urðu í lífi þeirra. Því næst kemur 

kaflinn Tengsl við stjúpforeldri og þar kemur fram hvernig gekk hjá viðmælendum að 

mynda ný tengsl. Síðast er kaflinn Þátttaka í nýju fjölskyldulífi og þar kemur fram upplifun 

viðmælenda á þátttöku í ýmsum viðburðum í nýju fjölskylduformi.  

 

5.1 Aðlögun að breyttu fjölskylduformi 

Hér verður gerð skil á fyrstu kynnum viðmælenda á stjúpforeldrum og upplifun þeirra 

þegar að stjúpforeldri kom inn í líf þeirra. 

Viðmælendur voru spurðir út í upplifun og reynslu á að eiga stjúpforeldri. Allir 

viðmælendurnir upplifðu ólík tengsl við stjúpforeldra sína og voru viðbrögð þeirra við 

nýjum fjölskyldumeðlimi misjöfn. Aldur og þroski viðmælenda er möguleg ástæða ólíkra 

viðbragða þeirra, þegar stjúpforeldri kom inn í líf þeirra. Það var eftirtektarvert að fyrstu 

kynnin voru erfiðari fyrir viðmælendur sem höfðu verið einir með foreldri í nokkurn tíma. 

Upplifun allra viðmælanda til lengri tíma litið var þó góð. 

 

Björg Stefánsdóttir lýsir hér upplifun sinni þegar stjúpforeldri kom inn í líf hennar: 

Mjög illa....Ég var alveg tryllt sko..... ég var bara brjáluð, ég var í mörg ár rosa 

erfið. 

Björg hafði eftirfarandi að segja um framkomu sína þegar hún eignaðist stjúpföður: 

„Já hann var alltaf rólegur og hefur örugglega liðið geðveikt illa sko af því ég sagði 

bara ógeðsleg orð, og ef ég átti nammipoka kannski  á laugardegi og þá mátti 

enginn annar í heimilinu fá nammi úr pokanum nema mamma en við vorum bara 

3, og hann átti ekkert þennan sófa en mamma átti sófann, hann mátti ekkert vera 

að sitja í þessum sófa, þetta var okkar sófi og alls konar svona ógeð, ég var 

hrikaleg sko. ...þegar ég hugsa til baka þá bara hvað var að frétta, af því ég var 

ljúfur krakki og allir vildu passa mig og aldrei neitt vesen sko....En ég beitti 

einhverju svona skrímsli gagnvart honum sko. 

Björg var aumleg þegar nýr maður birtist á heimilinu en hún horfir tilbaka með eftirsjá 

hvernig hún kom fram við stjúpföður sinn, en þessi tengsl og aðlögun virðist hafa verið 

henni erfið í byrjun. 

Einnig hafði hún þetta að segja þegar móðir hennar sagði frá því að hún væri byrjuð í 

sambandi: 

Já og svo á ég bara allt í einu að fara að deila henni með einhverjum kalli. 

Björg var búin að vera ein með móðu sinni í átta ár og fannst eðlilegt að hún ætti hana ein 

út af fyrir sig og þyrfti ekki að deila henni með öðrum. Út frá hennar orðum mætti túlka 

ákveðna höfnun, þegar móðir hennar byrjaði með stjúpföður hennar. Þessi nýju 

stjúptengsl komu Björgu á óvart og kemur fram hvað henni fannst þetta erfitt og hún 

ætlaði sér ekki að samþykkja hann sem stjúpföður sinn. Hún bætir þó við að henni þyki 

ótrúlegt að stjúpfaðir hennar hafi haldið út þetta tímabil við þessar aðstæður, þar sem 

framkoma hennar var óviðunandi. Stjúpfaðir hennar var ákveðinn að láta þetta ekki á sig 

fá, þar sem hann virðist hafa skilið hennar aðstæður. Hann reyndist henni vel frá byrjun 

og var einstaklega góður. Líklegt er að Björg hafi áttað sig á því að hann væri ekki á förum 

og þá hafi hún loks séð að hann ætti ekki slæma framkomu skilið. 

 

Arnþór átti erfitt með að mynda tengsl við stjúpmóður sína í byrjun. Hann dró sig í 

hlé og tjáði sig lítið um hið breytta fjölskylduform: 

það var erfitt fyrst, ég var mjög rólegur með þetta og ég var ekkert að tjá mig 

með þetta og var ekkert að vandræðast með þetta eða neitt svoleiðis, en maður 

átti svona erfiðlega með þetta í fyrsta lagi en hún var náttúrulega, eða báðir 

stjúpforeldrar mínir eru báðir svo æðislegir, að ég hef alltaf náð að kynnast þeim 

og verið frekar auðvelt. 

Arnþór heldur áfram: 

en það samt var alveg þroskandi náttúrulega að vera í kringum svona nýtt fólk 

sem maður þyrfti að svona hleypa inn í líf sitt. 

Hér lýsir Arnþór því hvað það sé þroskandi að kynnast nýju fólki og hleypa því inn í líf sitt 

og tengjast því nánum böndum. Af orðum Arnþórs má túlka að hann virðist vera sáttur við 

þetta tímabil og að hann líti á björtu hliðarnar. 

Tara var tveggja ára þegar stjúpfaðir hennar kom inn í líf hennar. Hér lýsir hún 

þátttöku stjúpforeldri að uppeldi sínu. 

Hann tók bara fullan þátt í því algjörlega...hann var bara, já eiginlega en samt ég 

samt vissi alltaf að hann væri ekki blóðfaðir minn, ég vissi af pabba mínum þó svo 

að ég hefði engin samskipti við hann. 

Út frá orðum Töru má túlka, að hún virðist ekki muna eftir þessum breytingum þar sem 

hún var mjög ung þegar stjúpfaðir hennar kom inn í líf hennar. Hún lýsir hér upplifun sinni 

af stjúpföður sínum. 

Já hann kom svo snemma og kom í staðinn fyrir alvöru pabba, þannig að það er 

ekki alveg það sama, en ég kom alveg með mótþróa þegar ég fattaði að hann væri 

ekki alvöru pabbi minn og ég sagði það líka stundum við hann.“ Þú ert ekki pabbi 

minn. Þú ræður ekki yfir mér“. 

Tara kynntist blóðföður sínum fyrst þegar hún var sjö ára, af því má túlka að stjúpfaðir 

hennar gekk henni í föðurstað þegar hún var tveggja ára. Það sýnir að reynsla hennar af 

stjúpföður sínum hefur verið fremur jákvæð. Þá má samt sjá að tengsl barna við foreldra 

eru sterk og til að mynda notar Tara þetta á stjúpföður sinn þegar hún áttar sig á að hann 

sé ekki blóðfaðir hennar. Því má segja að samband hennar við stjúpföður hafi á þessu 

tímabili verið byggt á mótþróa af hennar hálfu, þegar hún var hjá blóðföður sínum um 

helgar. 

Þegar horft er á upplifun þessara þriggja viðmælenda má sjá að Björg og Arnþór eru 

að eignast stjúpforeldri um sjö og átta ára. Út frá orðum þeirra má greina að þau hafi átt 

erfitt með að mynda tengsl við stjúpforeldra sína í byrjun. Hugsanlega má tengja það við 

þroska þeirra og breyttar venjur. Viðbrögð þeirra voru hins vegar mjög ólík, þar sem Björg 

talar um að hún hafi verið mjög virk í að láta vita að hún væri ekki sátt við nýjan aðila á 

heimilið á meðan Arnþór hélt óánægjunni út af fyrir sig. 

Samskipti barna við foreldra sína hvort sem þau eru stjúpforeldrar eða blóðforeldrar 

geta verið misjöfn og það getur verið dagamunur á, en sennilega eru engin samskipti 

fullkomin. 

 

5.2 Tengsl við stjúpforeldri 

Þátttakendur mynduðu ólík tengsl við stjúpforeldra sína, allt frá litlum tengslum yfir í að 

stjúpforeldri kom í stað blóðforeldris.  

 Tara lýsir hér hvernig hennar reynsla er af sínum stjúpföður og hvernig hann hefur 

reynst henni: 

nei sko ég kallaði alltaf alvöru pabba minn bara Sigga pabba en stjúppabbi minn 

bara pabba, ég meina hann gerði allt með mér eins og pabbar ættu að gera... það 

hefur alltaf verið þannig,hann kynnir mig aldrei sem stjúpdóttir heldur bara sem 

dóttur sína. 

Það má áætla út frá hennar orðum að stjúpfaðir hennar hefur reynst henni mjög vel og 

lítur á hana sem sína eigin dóttur. Það má því segja að vegna þess hversu snemma hann 

kemur inn í líf hennar, taki hann meiri ábyrgð á sínu hlutverki og gegnir þeim skyldum sem 

foreldrum ber að gegna. 

Björg lýsir hér sinni reynslu af stjúpföður sínum sem kom inn í líf hennar þegar hún 

var sjö ára gömul: 

Hann er bara 100%, eða hann er bara eins og alvöru pabbi minn... Hann var í 

tengslum við skólann frekar en pabbi. Þannig að hann bara var alveg eins og 

pabbi, hann er bara pabbi minn. Hann er búinn að vera það frá fyrsta degi, það er 

þannig þegar maður er svona ungur og svona. Hann var bara 25 ára þegar þau 

byrjuðu saman sko og ég var skrímsli. 

Hér lýsir hún jákvæðari reynslu gagnvart stjúpföður sínum þegar hún horfir tilbaka, þó svo 

að hún hafi ekki samþykkt hann í byrjun. En út frá hennar reynslu má sjá að hann hefur frá 

fyrsta degi verið henni einstaklega góður uppalandi. Hann hefur einnig tekið virkan þátt í 

að uppfylla sínar skyldur sem foreldri. 

Hér lýsir Björg þegar hún fór til pabba síns og stjúpmóður. Stjúpmóðir hennar kom inn 

í líf hennar þegar hún var tveggja ára: 

Eins og einhvern tímann þegar þau voru að versla í skóinn þegar það var 

jólasveinn og það og þá sagði hún mér í Bónus að jólasveinninn væri ekki til, því 

hún var bara eitthvað já ég er bara að kaupa í skóinn handa strákunum. Ég var sjö 

ára. Mig langaði að trúa áfram en þá voru þeir náttúrulega bara fimm og þriggja 

ára...ég var móðguð,  þannig ég þóttist ekkert vita þetta heillengi, sagði ekki 

mömmu að hún hefði sagt mér þetta. Úr því mann langar alveg að trúa áfram 

þegar maður er bara sjö ára. Maður var barn, maður var krakki,þannig að hún 

hefur aldrei verið eitthvað svona náin mér eða hefur aldrei reynt það. 

Út frá hennar orðum má greina að hún hafi upplifað að stjúpmóðir hennar sýndi henni 

lítinn áhuga og var jafnvel um mismunum að ræða gagnvart Björgu, eins og að segja frá 

leyndarmálinu um jólasveinninn til að komast hjá því að gefa henni í skóinn. Björg virðist 

vera svolítið bitur út í hvernig var komið fram við hana, öðruvísi heldur en hálfbræður 

hennar. 

Björg talar hér um upplifun af stjúpföður sínum, en sú reynsla virðist vera allt önnur 

en hennar reynsla af stjúpmóðir sinni.  

 

Björg lýsir því svo: 

ég finn engan mun hjá systkinum mínum, stundum bara liggur við ég sé meira 

barnið hans heldur en þau, það var aldrei að ég væri barnið hennar mömmu og 

hann eigi ekkert að hugsa um mig, hann er bara alltaf til staðar fjárhagslega og 

veitir alltaf umhyggju. Ég er bara barnið hans og var bara frá fyrsta degi, þegar ég 

hitti ömmu og afa fyrst þá ég kallaði þau bara ömmu og afa og hef alltaf gert það 

og þá var ég bara alltaf barnabarnið þeirra þau sögðu það alltaf strax. 

Það má segja að Björg upplifi ekki mismunun frá stjúpföður sínum, og að hann líti á hana 

sem sitt eigið barn jafn mikið og hálfbræður hennar. Hann hefur frá byrjun aldrei gert 

neitt upp á milli þeirra systkinanna og það sýnir að það er Björgu kærkomið. Það mætti 

álykta að það sé mikilvægt að gera ekki upp á milli systkina til að valda ekki leiðindum og 

særindum, þannig að samskiptin verði sem best. 

 

Arnþór lýsir hér tengslum sínum við stjúpföður sinn. Hann býr með móður sinni, 

stjúpföður og bróður sínum. Arnþór kemur svo að orði: 

Þannig að þú lætur allt öðruvísi í kringum það og meira svona eins og þú sért að 

horfa á það foreldri í gegnum alvöru foreldri þitt, og með stjúppabba minn sem 

ég bý með núna, ég tala ekkert við hann eins og að hann sé pabbi minn eða 

eitthvað svoleiðis, ég tala við hann eins og hann sé hálfgerður vinur mömmu á 

vissan hátt. 

Eins og Arnþór sagði þá lítur hann ekki á hann sem föður sinn, heldur sem vin móður 

sinnar. Hugsanlega vegna þess að stjúpfaðir hans var ekki að reyna að koma í staðinn fyrir 

föður hans, heldur að hann líti á Arnþór sem félaga sinn. 

Þegar orð þessara þriggja viðmælenda eru skoðuð þá sést að þau mynduðu ólík tengsl 

við stjúpforeldra sína strax í byrjun og virðist það, meðal annars tengjast aldri og þroska 

viðmælendanna. 

 

5.3 Þátttaka í nýju fjölskyldulífi 

Viðmælendur fundu fyrir að fá ekki að vera fullgildur þátttakandi í fjölskyldulífi. Þeir fengu 

ekki að taka þátt í stórum viðburðum fjölskyldunnar sem skipti þau máli að taka þátt í, 

eins og brúðkaupi eða ferðalagi fjölskyldunnar. 

  

Arnþór lýsir hér að neðan atviki sem tengist því að vera fullgildur þátttakandi í atburði 

sem honum virðist vera mikilvægur. Hann segir svo frá: 

..þegar pabbi bjó í Hveragerði þegar hann var með konunni og við vorum einu 

sinni með honum í bílnum og hann, þau voru búin að vera saman í mörg ár og 

hérna hann sagði allt í einu bara upp úr þurru að „við fórum til Danmerkur og 

giftumst um helgina“  það var erfitt að heyra það útaf því að maður var ekki 

undirbúinn undir það, ....og þetta var bara allt einu orðinn svona raunveruleikinn.. 

það er náttúrulega bara stórt skref að vera giftur... en ég meina þau hafa bara 

gert þetta á þessu augnabliki og það var ekkert að ætlast til þess að vera ekki og 

fá ekki að taka þátt í þessu og það var erfiðast að fá ekki að vera með. 

Arnþór lýsir því hvað hann var leiður yfir því að fá ekki að taka þátt eða vera viðstaddur 

þennan merkisdag föður síns og stjúpmóður. Út frá orðum hans væri hægt að túlka sem 

svo að hann sýni umhyggju gagnvart þeim báðum og þess vegna hafi hann viljað vera 

partur af þeirra degi.   

Björg lýsir hér atviki sem að hún upplifði þegar hún var yngri að vera ekki fullgildur 

þátttakandi í nýju fjölskyldulífi. Hér lýsir hún upplifun sinni á þennan hátt: 

Já eða kannski ekki óvelkomin þannig eða það þurfti alltaf einhver að fara 

úr rúmi eða ég þurfti að fara á einhverja dýnu einhversstaðar eða þetta var 

alltaf eitthvað svona vesen bara...maður upplifði það bara þannig ég vildi 

aldrei fara. 

Það má segja að reynsla hennar frá föður sínum og stjúpmóður sé ekki eins góð og hún 

hefði viljað sem barn. Það gæti haft eitthvað að segja að blóðfaðir og stjúpmóðir hennar 

hafi verið í litlum tengslum þegar hún var lítil og þau tóku ekki virkan þátt í lífi hennar. Það 

gæti orsakað skort á góðum tengslum. Orðum hennar að þá fann hún ávallt fyrir því að 

hún væri ekki velkomin til þeirra sem gerði það að verkum að henni hafi þótt það 

óþægilegt að fara til þeirra og vera hjá þeim. 

Varðandi aðra upplifun sína í þessum aðstæðum hafði hún þetta að segja: 

Nei, af því að ég fór aldrei í pabbahelgar. En ef ég hefði bara verið svona helgar 

barn og það hefði kannski gert ráð fyrir að ég hefði verið þarna líka. Þau fara til 

útlanda og þá er ekki einu sinni með... ég var ekkert inn í myndinni...þau fara á 

ættarmót og gera ýmislegt og ég ekki tekin með. Þau hugsa ekki út í það. 

Örugglega ekkert af illsku eða að þau séu að reyna það, en ég var örugglega innst 

inni bara mjög fegin. 

Hér upplifir hún að fá ekki að fara með föður og stjúpmóður til útlanda, á ættarmót eða 

eitthvað slíkt. Hún upplifir höfnun og túlka má út frá orðum hennar að henni finnst hún 

ekki passa inn í þessa fjölskyldu jafnvel ekki vera velkomin. Hún virkar þó fegin yfir því 

frekar en vonsvikin. 

Einn viðmælenda skar sig úr hvað varðar afbrýðisemi í garð systkina. 

Tara talar hér um afbrýðisemi í garð hálf bróður síns: 

Ég var samt mjög afbrýðisöm og mér fannst ég alveg vera stundum skilin út 

undan, ég man til dæmis að bróðir minn var afbrýðisamur því að ég fékk tvö jól, 

og þá keypti mamma handa honum auka gjöf. 

Hún upplifði stundum afbrýðisemi gagnvart hálf bróður sínum sem ólst upp á sama 

heimili. Móður hennar fannst sem að hún þyrfti að bæta honum upp að systir hans ætti í 

raun tvær fjölskyldur, því að hún fékk fleiri jólagjafir þar sem haldin voru tvenn jól. Móðir 

hennar keypti því auka gjafir handa hálf bróður hennar. 

Það virðist vera mjög mikilvægt fyrir alla viðmælendur að vera hluti af heildinni og fá 

að taka jafnmikinn þátt í fjölskyldulífinu og aðrir meðlimir, hvort sem það eru systkini eða 

foreldrar. Þau eru ekki gestir, heldur partur af fjölskyldu og þeim langar til að eiga hlutverk 

innan hennar. 

6 Niðurlag 

Kafli þessi skiptist í fjóra hluta. Fyrst er samantekt á meginniðurstöðum í ljósi 

rannsóknarspurningar. Næst verður farið í umræður, þar verða niðurstöður 

rannsóknarinnar bornar saman við fyrri rannsóknir og kenningar. Í þriðja hluta  er fjallað 

um hagnýtingu rannsóknarinnar og einnig hvernig foreldrar og fagfólk sem starfar með 

stjúpfjölskyldum getur stutt við farsæl samskipti og tengslamyndun barna og 

stjúpforeldra. Í lokin eru lokaorð sem draga saman verkefnið ásamt því verður horft til 

framtíðar með niðurstöðurnar í huga. 

 

6.1 Samantekt 

Rannsóknarspurningin sem leitast var svara við í þessu verki er: Hver er upplifun 

ungmenna af því að eiga stjúpforeldri? Niðurstöður rannsóknarinnar benda til þess að 

einstaklingar geta upplifað það að eiga stjúpforeldri á ólíka vegu. Margir þættir virðast 

hafa áhrif, þættir sem eru mikilvægir fyrir alla fjölskyldumeðlimi. Í fyrsta lagi má nefna 

aðlögun að breyttu fjölskylduformi. Aldur og þroski barna skiptir máli í aðlögunarferli og 

viðbrögð barnanna við nýjum fjölskylduaðstæðum. Í öðru lagi er jákvæð tengslamyndun 

mikilvæg svo að samband milli stjúpbarns og stjúpforeldris verði sem best. Það er ekki 

sjálfgefið að góð tengsl við stjúpforeldrið myndist strax heldur tekur það tíma ef það yfir 

höfuð tekst. Það er ekki sjálfsagt að hvaða einstaklingar sem eru nái að tengjast og oft er 

umhverfið í kringum ný stjúptengsl viðkvæm og þá sérstaklega fyrir barnið. Þess vegna er 

mikilvægt að fara rólega í sakirnar og gefa barni og stúpforeldri góðan tíma. Í þriðja lagi 

kom skýrt í ljós að allir viðmælendurnir upplifðu að vera ekki fullgildir þátttakendur í 

fjölskyldulífi. Þau fengu ekki að taka þátt í viðburðum fjölskyldunnar sem skipti þau miklu 

máli. Það er mikilvægt fyrir börn að þau upplifi sig sem mikilvæga þátttakendur í 

fjölskyldulífi annars getur komið upp öfund og afbrýðisemi. 

6.2 Umræður  

Ljóst er að hjónaskilnuðum á Íslandi hefur fjölgað á undanförnum árum sem leiðir til nýs 

fjölskylduforms og sífellt fleiri börn búa í stjúpfjölskyldum. Niðurstöður rannsóknarinnar 

hér að ofan eru að miklu leyti sambærilegar fyrri rannsóknum sem gerðar hafa verið um 

stjúpfjölskyldur og áhrif þeirra. Þó sýnir þessi rannsókn mjög skýrt hve mikilvægt var fyrir 

börnin að fá að vera þátttakendur og einnig hve langan tíma það gat tekið fyrir þau að ná 

sáttum við nýja fjölskyldu. Þessar niðurstöður voru mikilvægur þáttur rannsóknarinnar.   

 

Aðlögun að breyttu fjölskylduformi  

Upplifun þátttakenda að því þegar stjúpforeldri kom inn í líf þeirra var mjög mismunandi 

og það tók þá mislangan tíma að aðlagast breyttu fjölskylduformi. 

 

Björg var sjö ára gömul þegar stjúpforeldri kom inn í líf hennar og átti hún mjög erfitt með 

að aðlagast nýjum aðstæðum og sætta sig við þær breytingar sem urðu. Í upphafi og í 

nokkurn tíma reyndist þetta henni mjög erfitt og mikill hegðunarvandi átti sér stað sökum 

afbrýðisemi.  Rannsóknir hafa leitt í ljós að aldur barna spilar stórt hlutverk í því hvernig 

þau bregðast við nýju stjúpforeldri sem kemur í líf þeirra (Cherlin, 2008). Í dag skilur Björg 

lítið í þessum mótþróa sem hún sýndi vegna væntumþykju sem hún ber í garð stjúpföður 

síns. 

Tara var tveggja ára þegar stjúpforeldri kom inn í líf hennar, en henni gekk vel að aðlagast 

nýju stjúpforeldri sökum ungs aldurs. Í rannsókn Cherlin (2008) kom einnig fram að ung 

börn á leikskólaaldri eru líklegri til að aðlagast stjúpforeldri sínu sem sitt eigið foreldri. En 

báðar stúlkurnar Björg og Tara líta á stjúpforeldra sína sem eigin foreldra í dag. Hins 

vegar leit Arnþór á þetta öðrum augum en hann var sextán ára gamall þegar stjúpfaðir 

hans kemur inn í líf hans. Hann aðlagaðist nokkuð hratt og vel, aldur hans og þroski 

útskýrir það. Hann var sjö ára þegar hann kynnist stjúpmóðir sinni og þá dró hann sig 

frekar í hlé og átti erfiðara með þær breytingar í upphafi. Þá er hann líka mun yngri og 

ekki nógu þroskaður til þess að skilja aðstæðurnar ólíkt við þegar stjúpfaðir hans kemur. 

Eins getur það haft áhrif að Arnþór hafði gengið í gegnum það áður að mynda tengsl við 

stjúpforeldri. 

 Hann leit því á stjúpföður sinn frekar sem vin móður sinnar heldur en fjölskyldumeðlim. 

Það styður niðurstöður rannsóknar Ganong og Coleman (2006) en þar kemur fram að 

ungmenni sem eignast stjúpforeldra á seinni hluta unglingsára líta ekki á þá sem meðlimi 

innan fjölskyldu sinnar. Ástæða fyrir því er að tengslamyndun er erfiðari á fullorðinsárum 

heldur en hjá börnum.  

 

Tengsl við stjúpforeldri 

Þátttakendur mynduðu ólík tengsl við stjúpforeldra sína, en hér að neðan eru niðurstöður 

ræddar.Rannsóknin bendir til þess að aldur geti haft mikil áhrif á hvernig börn og 

ungmenni bregðast við og upplifa ný tengsl. Ungmennin voru öll á mismunandi aldri þegar 

þau eignuðust stjúpforeldra. 

 

Björg talar um jákvæða tengslamyndun við stjúpföður sinn en ekki um stjúpmóður. 

Ástæðan fyrir því getur verið vegna þess að stjúpfaðir hennar tók virkan þátt í uppeldinu 

og hinum ýmsu skyldum sem foreldrar þurfa að sinna. Stjúpfaðir Bjargar gerði allt til að 

vera vinur hennar frá upphafi, þó hún hafi látið illa við hann á móti þá gafst hann ekki upp. 

Þess vegna er mikilvægt að vinátta myndist í stjúptengslum. Rannsókn Gangong, Coleman 

og Jamison (2011) styður við það, þeir komust að því góð vinátta væri uppspretta góðs og 

uppbyggilegs sambands milli stjúpbarns og stjúpforeldris. Velta má fyrir sér hvort Björg og 

stjúpfaðir hennar hefðu orðið á endanum eins náin og þau eru í dag ef hann hefði ekki 

verið vinur hennar frá upphafi. Ef stjúpfaðir Bjargar hafði ekki verið vinur hennar frá 

upphafi er spurning hvort þau hefðu orðið á endanum eins náin og þau eru í dag.  Björg 

átti einnig stjúpmóður sem hún kynntist þegar hún var tveggja ára. Björg dvaldi lítið á 

heimili föður síns og því reyndi ekki mikið á tengsl þeirra. Þær hafa aldrei náð að mynda 

jákvæð tengsl og ástæðan fyrir því gæti legið í áhugaleysi stjúpmóður hennar gagnvart 

Björgu. Svipaðar niðurstöður koma fram hjá Suanet, Van De Pas og Van Tilburg (2013), þar 

kemur fram að umönnum stjúpbarns af hendi stjúpforeldris sé mikilvæg fyrir samband 

þeirra.  

Tara talar um að hafa tengst stjúpföður sínum strax í upphafi og eru þau mjög náin í dag.   

Aðrar rannsóknir styðja við þær niðurstöður að eftir því sem börn eru yngri þegar 

stjúpforeldri kemur inn í líf þeirra tengjast þau frekar nánum böndum (Cherlin, 2008). 

Arnþór telur sig ekki sérstaklega tengdan stjúpföður sínum og telur hann meira sem vin 

heldur en fjölskyldumeðlim. Aftur á móti var hann sjö ára gamall þegar stjúpmóðir hans 

kom inn í líf hans og hann upplifir mun sterkari tengsl við hana heldur en stjúpföður sinn. 

Niðurstöður rannsóknar styrkir þær niðurstöður, þar kom fram að  börn eldri en ellefu ára 

eigi erfiðara með að mynda ný tengsl sökum aukins þroska (Cherlin, 2008). Því er ekki 

hægt að fullyrða að tengslin batni eða myndist seinna hjá ungmennum sem fá 

stjúpforeldri inn í líf sitt þó svo að þau skilji nýjar aðstæður frekar en ung börn. Flestir 

viðmælenda þessarar rannsóknar eiga þó í ánægjulegum og uppbyggjandi samskiptum við 

stjúpforeldri sitt í dag. 

 

Helstu niðurstöður sem rannsakandi komst að er að það er ekki sjálfgefið að góð tengsl 

við stjúpforeldri myndist strax heldur tekur það tíma og jafnvel getur það verið þannig að 

þau myndast aldrei. 

Það virðist vera að tengslin batni með aldrinum og eflist yfirleitt til hins betra hjá þeim 

sem fá stjúpforeldri inn í líf sitt þegar þau eru ung. Það getur verið útskýrt með auknum 

þroska barnsins.  

 

Þátttaka í nýju fjölskyldulífi 

Helstu einróma niðurstöðurnar varðandi þátttöku í nýju fjölskyldulífi voru að 

viðmælendum upplifðu sig ekki sem fullgilda þátttakendur í nýju fjölskyldunni. Sumir 

upplifðu sig jafnvel utangarðs og afskiptalaus. Sem dæmi þá upplifði Björg sig sem byrði á 

heimili föður og stjúpmóður sinnar en þar dvaldi hún af og til um helgar. Meðan á dvöl 

Bjargar stóð upplifði hún að stjúpmóðir hennar gerði upp á milli hennar og sinna eigin 

barna. Þar af leiðandi upplifði Björg mikla höfnun. Ásamt því hafði Björg engan samastað á 

heimili föður síns, hún var látin sofa hér og þar um húsið og átti ekkert út af fyrir sig. Það 

situr verulega í Björgu og telur hún það vera meginástæðu þess að hún fékk ekki að vera 

þátttakandi í nýja fjölskyldulífi föður síns. Því er mjög mikilvægt að foreldrar finni leiðir til 

að stuðla að þátttöku allra barna, hvort sem þau koma í helgarheimsóknir eða búa á 

heimilinu. 

Aftur á móti upplifði hún sig sem fullgildan þátttakanda í lífi móður sinnar og stjúpföðurs. 

Niðurstöður rannsóknar sýna að samband milli stjúpforeldra og stjúpbarns er mikilvægt 

fyrir virka samstöðu innan fjölskyldu (Suanet, van de Pas og van Tilburg, 2013). 

 

Tara upplifði þó nokkra afbrýðisemi gagnvart hálfbróður sínum sem ólst upp á sama 

heimili. Henni fannst að móðir hennar væri að bæta honum upp fyrir aðstæður sínar. Eins 

og á jólunum þá fékk Tara að halda jól á tveimur heimilum og í stað þess að fá að njóta 

þeirra sérstöku aðstæðna þá sá móðir hennar til þess að bróðirinn fengi einnig fleiri gjafir 

svo honum væri ekki mismunað. Þetta sló á gleði Töru.  

 

Arnþór talaði um að hann væri leiður yfir því að hafa ekki fengið að taka þátt í brúðkaupi 

föður síns og stjúpmóður. Honum var tilkynnt um það eftir á, þó voru ekki aðrir á staðnum 

en hann hefði þrátt fyrir það viljað vita um þær áætlanir. Hann upplifði sig sem áhorfanda 

en ekki þátttakanda. Í rannsókn sem Gibson (2013) framkvæmdi kom fram að mikilvægt 

er að ræða um væntingar fjölskyldunnar til að koma í veg fyrir  streituvaldandi tilfinningar. 

Mikilvægt er að börn fái að vera hluti af heildinni og taki þátt í fjölskyldulífinu. Fram 

kemur að ábyrgð stjúpforeldra á velferð barna, hvort sem það er eigið barn eða stjúpbarn, 

á að vera jafnmikil (Valgerður Halldórsdóttir, 2012). Mikilvægt er að stjúpforeldri beri 

virðingu og umhyggju til stjúpbarnsins og beri hag þess fyrir brjósti.  

 

Viðfangsefni þessarar rannsóknar snertir fjölmarga einstaklinga. Nauðsynlegt er að opna 

umræðuna í samfélaginu um áhrif stjúptengsla, bæði jákvæð og neikvæð tengsl, þar sem 

þetta málefni snertir stóran hluta Íslendinga. Mikilvægt er að hlustað sé á raddir barnanna 

hvað varðar upplifun á stjúptengslum og nauðsynlegt er að gera tengslin hvað jákvæðust 

til að draga úr tilfinningaflækjum og annarri vanlíðan. Rannsakandi hefur ekki orðið var við 

rannsóknir hérlendis á upplifun ungmenna á nýjum stjúptengslum og telur því að með 

frekari rannsóknum sé hægt að bæta hag stjúpfjölskyldna í heild sinni með aukinni 

fræðslu.  

Eins og niðurstöður ofangreindrar rannsóknar sýndu er mikilvægt að jákvæð tengsl 

myndist á milli stjúpforeldris og stjúpbarns. Stjúpforeldri er leiðandi þegar kemur að 

jákvæðri tengslamyndun í upphafi við stjúpbarn. Eins og rannsóknin leiddi í ljós skiptir 

aldur stjúpbarnsins ásamt viðhorfi stjúpforeldris miklu máli hversu vel tekst til við þessa 

tengslamyndun. Rannsóknin sýnir að einna mikilvægast er að börn fái að vera virkir 

þátttakendur í stjúpfjölskyldum þar sem hlustað er á og tekið tillit til þeirra skoðana.  

 Í nánustu framtíð væri æskilegt að rannsaka hlut barna í stjúpfjölskyldu þar sem 

rannsóknir beinast yfirleitt að hlut stjúpforeldris. Þannig væri hægt að stuðla að aukinni 

þekkingu um sjónarhorn stjúpbarna. 

Fylgiskjal 1: Viðtalsrammi 

 

 

1.  Hvenær kom stjúpforeldri inn í líf þitt? 

2. Hvernig gekk að fá nýjan aðila inn í fjölskylduna. 

         -Geturðu lýst fyrir mér hvernig aðkoma hans/hennar var að uppeldi þínu? 

3. Hafa samskipti ykkar breyst? Hvernig? 

4. Hvernig upplifðir þú samskipti við systkini/stjúpsystkini. 

5. Hvernig voru samskipti við þitt blóðforeldri sem ekki bjó á heimilinu? 

6. Nú þegar þú lítur til baka, sérðu þá e-ð í nýju ljósi? 

7. Er eitthvað annað sem þú vilt taka fram, og þér finnst ég kannski hafa gleymt að spyrja um? 

Fylgiskjal 2: Trúnaðaryfirlýsing 

